
 

 

 

 

 

 Jumat, 23 April 2021  
  Keluaren 2:21-22  

Ndehara si Sabar 



 

Ndehara si pantas lit ukurna saber, lit gia perbeben la ukurna monce…. 

enda syair lagu KEE 248:3. Enda nuduhken sekalak ndehara si 

erkeleng ate man perbulangenna. Erlajar kita arah sekalak tokoh 

diberu i bas padan si ndekah eme Sipora. Ia anak Imam Jetro i Midian 

nari. Teptep wari ia erdahin mpermakani biri-biri ras kambing bapana. 

Biri-biri e la terjeng ibaba ku kerangen gelah ia man dukut si meratah, 

tapi perlu ibaba kempak sumur guna ibere minem. Dahin enda labo 

mesunah sebab kerina permakan-permakan pe bage perbahanenna 

man asuh-asuhenna. Emaka perlu pedas adi lang banci iambati kalak 

si deban. Sekali jadi Sipora ngenanami perbeben e, tupung iberena 

atena minem kerina biri-birina iambati kalak si deban. Tapi alu la 

iarapna reh Musa nampati ia, nimbai lau i sumur nari guna biri-birina, 

emaka pedas dung dahinna i bas wari si e. Iturikenna man bapana kai 

si inanamina e, emaka meriah ukur bapana, iserehkennape Sipora man 

Musa.  

La lit ituriken bas teks renungenta kerna sikap Sipora nandangi 

bapana. Banci saja kebiasan/budaya tupung e anak diberu la banci 

nimbak kata orangtua. Lit denga ije budaya patriakal, kai nina bapa e 

jadi ikuten. Ituduhken Sipora biakna sabar nandangi Musa 

perbulangenna, tupung Musa isuruh Tuhan mulihken ku Mesir lako 

mulahi bangsa Israel, labo lit kata-kata si ngolangi i bas Sipora nari. 

Tupung ituriken Musa pe man mamana Jetro kerna sura-surana mulih 

ku Mesir, Sipora ras anak-anakna pe ikut kerina bagi siikataken Musa. 

Sikap Sipora teridah tetap mereken dukungen man perbulangen, apai 

ka i bas ndahiken dahin Tuhan. Banci saja erkiteken Sipora pe mbelin-

mbelin jadi permakan ietehna suka duka si man alanken. Kimaun lit 

musuh si ngolangi pendahinna, kimaun binatang buas si man alanken, 

janah banci ka biri-biri e si sakit, si la pet man ras sidebanna. Alu lalana 

perbeben si pernah inanamina, mahan bana enggo beluh ia ngalaken 

suka duka bas perjabunna. 

Kesabaren e turah arah buena tantangen si man alanken, beluh 

mengelola pusuh i bas persoalen si lit. Kesabaren Sipora mereken ulih 

si mehuli i bas pendahin Musa.  

          Kesabaren mpeturah keriahen ndahiken dahin Tuhan 



 
 
 


